
 

 

 

 

 

 

 
 

 

 

 

 

 

 

ВОБРАЗЫ________________________________________________________________________________________________________________ 

 

 

Усім добры дзень. Такім чынам, жыццё ідзе. Пакуль не прайшло зусім, на ваш суд падаспелі новыя 
творчыя здзяйсненні нашых калег, а з імі і новыя жыццёвыя ўражанні, высновы, новыя вобразы, 
створаныя фантазіяй творцаў не толькі з Гродна. Калі ласка, чытайце поўныя народнага гума-
ру творы сучаснай айчыннай прозы, глядзіце відэа ў стылі «арт-хаўс», абмяркоўвайце чарговы 
выпуск інтэрактыўнага дайджэста «вобразы» і, вядома, дзяліцеся з намі сваімі водгукамі. З 
пажаданнямі шчаслівага, пагодлівага лета (а яно проста абавязана быць гарачым, як, у сваю 
чаргу, і зіма – марознай), заўсёды на сувязі, заўсёды вашы аднадумцы, сучасныя беларускія літа-
ратары, аматары мастацтва. 
 
ГрАА СПБ                                                                                                              
2021                                                                                                                                        e-mail:  postmaster@pisateli.by  

ВОБРАЗЫ________________________________________________________________________________________________________________ 

  

 
      Дзед Панкрат – чалавек памяркоўны, спагадлівы, працавіты. Заўсѐды гатовы дапамагчы 
(адзінокіх старых у вѐсцы шмат), ды за плату – «вадкую валюту». Іншай ніколі і не прызнаваў. 
Лічыў, што грошы – гэта так, паперкі. 
      З-за яе, з-за праклятай «валюты», жонка ўсе нервы спаліла: і прасіла яго, каб спыніўся, і 
лаялася, і пагражала… А ў таго, як кажуць, што з гуся вада. Выслухае моўчкі і далей за сваѐ. 
Гэта значыць, у адно вуха ўляцела, у другое выляцела. Дзень-другі чалавек патрывае, а потым 
зноў за старое: дадому ідзе – за плот трымаецца, а назаўтра шукае, дзе б пахмяліцца… 
      Але ж унукі ўсѐ роўна яго любілі. Азін з іх, меншы, Міхаська, імя добра вымавіць не мог, дык 
зваў дзедам Дакратам. Вяскоўцы ў гэтае «імя» адну літарку дабавілі – стаў Дамкратам. 
      Той не крыўдаваў, бо яшчэ і лішні козыр займеў. Казаў: «Я з такой мянушкай ды чарку 
падняць не магу?!» 
      А тут раптам кінуў піць. Зусім. Як падмянілі чалавека – ні кроплі ў рот! І не дапытацца, у чым 
прычына. Маўчыць стары. Толькі макаўку пачухае ды махне рукой. 
      Прабалбаталася яго жонка, Кацярына. 
      – Неяк у нядзельку, – па сакрэце расказала яна жанчынам каля студні, калі пайшла па ваду,– 
захацелася мне ў суседнюю вѐску да дачкі наведацца. Думала да абеду дахаты вярнуцца, але ж 
затрымалася, толькі на змярканні прыкаціла. Свінні – яшчэ здалѐк пачула – галодныя, хляўчук 
разносяць, карова нядоеная мыкае. Да гадалкі не хадзі, і так зразумела… 
      Адчыніла дзверы ў хату – так яно і ѐсць. Панкрат на ложку каля акна храпе, аж фіранкі 
гойдаюцца, перагарам у хаце смярдзіць так, што ўчадзець можна. 
      Расчыніла вокны, каб паветра змянілася, а сама пабегла свіней карміць. Ускочыла пасля ў 
хату каб даѐнку ўзяць, а там… Рагуля ўсунула галаву ў акно – якраз над ложкам, дзе Панкрат 
спаў – ды языком шурпатым па твары яму. Адзін раз, потым яшчэ, ды яшчэ… 
      Той зенкі прадраў, у мызу рукамі ўпѐрся ды крычыць: 
      – Нікуды я з табой не пайду! Адчапіся! За што? Я ж нічога кепскага не рабіў, нікога не 
пакрыўдзіў! Хіба што Кацярынку калі… 
      Раптам убачыў мяне. Ажно галавой страсянуў. 
      – А ты тут чаго? Цябе за што? Я – вядома, гарэлку піў. А ты чым награшыла? 
      А ў самога дзікі страх у вачах і слѐзы ліюцца, 
як боб… Крыху супакоіўся, ачуняў, ды пачаў 
жаліцца: 
       – Я ж думаў, што памѐр, а рагаты нячысцік 
па мяне прыйшоў, каб у пекла завесці. 
      – Менш піць трэба, – адказала яму 
Кацярына. – Глядзі, у наступны раз мяне побач 
не будзе, ніхто цябе ад чарцей не ўратуе!.. 
      Вось так разумная Рагуля дапамагла 
гаспадыні перавыхаваць мужа. Ён цяпер не п′е – 
ні гарэлкі, ні малака…  
 



 
      У любую пару года работы ў вѐсцы хоць адбаўляй. 
      Кацярына і Рыгор – пенсіянеры. Дзеці даўно выраслі, разляцеліся,як тыя птушаняты, з 
роднага гнязда, але часта наведваюць бацькоў, дапамагаюць чым могуць. І ўсѐ ж разлічваць 
даводзіцца толькі на сябе: кожны дзень не наездзяцца… 
      Трымаюць вялікую гаспадарку: карова, бычок, свінні, куры, нават пчоламі разжыліся. Усѐ 
робяць дружна, не дзеляць на тваѐ-маѐ, таму і работа спорыцца. Праўда, з бычком цяжкавата 
спраўляцца, бо упарты. Ні на пашу завесці, ні з пашы. Але ім займаецца Рыгор: мужчыну гэты 
свавольнік слухаецца ад слова. 
      У той дзень вылецеў рой. Вопыту у пчалярскай справе у гаспадара было малавата, што і як 
рабіць у такім выпадку,добра не ведаў. Пакуль датумкаў, не адна пчала ужаліла за няведанне. 
Твар апух, замест вачэй толькі вузенькія шчылінкі… 
      Але ж адну работу робіш, а сем – чакае. З поля, куды паехалі з жонкай палоць капусту, 
вярнуліся надвячоркам. Чырвоныя ад сонца, стомленыя ад працы, мурзатыя-мурзатыя… 
      Пашкадавала Кацярына пакусанага мужа і пайшла па бычка сама: няўжо ж не  дам рады? А 
ѐн заупарціўся, адчуў слабінку, не хоча ісці дадому, хоць плач. Кацярына з ім і так, і гэтак… 
Урэшце, бедная, ублыталася ў ланцуг ды пакалечыла руку. Трэба ехаць у бальніцу: а раптам, 
крый бог, пералом? 
      Давялося патурбаваць сына. Ён хутка прыехаў і аслупянеў. Адзін – з апухлым тварам, 
другая – з павіслай рукой, абодва – з чырвонымі насамі, брудныя… Хацеў засмяяцца, але 
баяўся пакрыўдзіць бацькоў. Пакуль маці памылася ды пераапранулася (бацька дапамог), сын 
прывѐў бычка. Потым паехалі ў бальніцу… 
      Дзякуй богу, усѐ абышлося: у бацькі спала пухліна, і вочы сталі шырока глядзець на белы 
свет, як і раней, маці ж праз пэўны час таксама нават не ўспомніла аб тым. Бычок стаў на дзіва 
паслухмяным (відаць, сын яму нешта шапнуў на вуха,пакуль вѐў з пашы, ці бычок сам зразумеў 
свой кепскі учынак). 
     Цяпер можна і пасмяяцца. 
      – Добра, што вы мне пазванілі, – казаў сын. – Бо каб вас так хто пабачыў, дык ці ў міліцыю, ці 
ў выцвярэзнік дакладна адправілі б! 
      – Але, сынок, хто б паверыў, што цвярозыя людзі так выглядаюць?.. 
      Зноў віруе жыццѐ на падворку. Чакаюць сем работ… 
 
 
 
 
 

 
 
 
 
 



 
      Цэлы тыдзень ішоў дождж. Было цѐпла. Таму гэта акалічнасць не засмучала, а радавала: 
пойдуць грыбы… 
      У той дзень з першымі промнямі сонца Аля з мужам, захапіўшы вѐдры, накіраваліся ў лес. 
На гэты раз не пешкі, а на машыне, бо хацелі пашукаць шчасця ў незнаѐмых мясцінах. 
      Калясілі па лясных дарогах,там-сям прыпыняліся. Ад свежага паветра кружылася галава, у 
траве дыяментамі блішчэлі кропелькі расы. Але грыбы нібы гулялі ў хованкі… 
      Недзе праз гадзіну вандровак прыпыніліся на ўзгорку. Да самай дарогі, у пояс сцяной, стаяў 
папаратнік. Зрабіўшы з дзясятак крокаў паўз яго, Аля анямела. Ніколі – ні да таго, ні пасля – яна 
не бачыла столькі грыбоў у адным месцы! Пад нагамі, як вокам акінуць, расцілаўся жоўты дыван 
з ладных лісічак. Чародкамі, як навыперадкі, яны збягалі з узгорка… 
      Першыя вѐдры напоўнілі хвілін за пятнаццаць. Перасыпалі грыбы ў багажнік і пайшлі на другі 
заход. Прысеўшы на кукішкі, Аля узялася за нож, спрытна падразаючы карэньчыкі, асцярожна 
прасоўваючыся наперад. Раптам пачула ў сябе за спіной трэск, незразумелыя рухі. Павярнула 
галаву і, знямеўшы, плюхнулася ў мох: з папаратніка, вылупіўшы вочы, на яе глядзеў… дзік. 
      Але нядоўга. Апамятаўшыся, вепр рвануў у гушчар, маланкай мільгануўшы паміж дрэў. 
      «Дык хто каго напалохаў – дзік цябе ці ты яго?» – паспрабаваў потым пажартаваць муж, але 
жанчыне было не да смеху. Нават прапала жаданне збіраць грыбы далей. «Дахаты!» – коратка 

скамандавала яна, марна 
спрабуючы суняць дрыжыкі. 
      Толькі селі ў машыну, як на 
лясной дарозе зноў з′явіўся дзікі 
звер. «Гэта ѐн цябе дрэнна 
разгледзеў, – заўважыў з усмешкай 
муж, – ды і ветліва развітацца не 
паспеў. Вось і вярнуўся». 
      «Ну тады бывай, – прамовіла 
Аля сіплым ад хвалявання голасам. 
– Дзякуй за лісічкі!..» 

 
 

 
 
      Анэта ўжо на пенсіі, але жанчына яшчэ рухавая. Паспявае і па гаспадарцы, і ў хаце. А тут… 
      Скруціла ѐй сярэдзіну, ды так, што не варухнуцца. Канцы, здаецца, прыходзяць, і годзе. 
      Суседка параіла паляжаць на печы, пагрэць добра спіну. Але ж як туды залезці? Гора ўсяму 
навучыць. Бачком, бачком… Неяк ускараскалася. Уляглася, выцягнула ногі. 
      Ляжыць Анэта, не варухнецца. Трошкі падпякае, ды трываць можна. Чуе – гаспадар у хату 
зайшоў. 



      – Яначак, можа ты спіну мне натрэш? – папрасіла жонка. – Там у шафцы кропля настоечкі 
стаіць. Раптам дапаможа? 
      Яначак што? Яго ўпрошваць не трэба, тым больш калі размова ідзе пра выпіўку. Калі не 
каўтануць, дык хоць нюхнуць. Да таго ж, спіну бабе церці – гэта не зямлю араць. 
      Падступіўся ѐн да печы, стаў на услончык. Адкаркаваў бутэлечку. Перш-наперш, панюхаў, 
аж аблізнуў засмяглыя вусны, затым падняў сарочку,зрабіў далонь коўшыкам, плюхнуў 
паўнютка настойкі, а пасля на спіну ды давай расціраць. А настоечка (тая вадкасць) вазьмі ды 
сцячы па раўчучку ніжэй, яшчэ ніжэй… Нібы агню ўскінулі жанчыне. 
      Як саскочыла з той печы – не памятала, і за мужам. Крычыць: 
      – Ты што нарабіў, вар′ят?! 
      А ѐн адбегся ды крычыць ѐй у адказ: 
      – Ты прасіла, вось я табе спіну і палячыў. Глянь, як параўнялася: нібыта сямнаццатка з печы 
саскочыла! 
      Сціхла кабета, прыслухалася… І сапраўды, сярэдзіна, здаецца, ужо зусім і не баліць. 
Атрымліваецца, сапраўды вылечыў? 
      – Там яшчэ крыху засталося ў бутэлечцы. Дык я тады змачу вусны? За тваѐ здароўе, 
Анэтачка, добра? – убачыўшы, што жонка палагаднела, папрасіў Янак. – Расхваляваўся я 
штосьці. Доктарам быць – цяжкая работа, лепш зямлю араць… 
      Анэта толькі махнула рукой і пасунулася дахаты, далечвацца на печ.   
 
 

 
      Яшчэ з вечара імжыў дробны дождж, а бліжэй да світання падмарозіла. Антось апрануўся 
цяплей, узяў кашэль з вечкам і падаўся ў бок ракі, дзе надвячоркам закінуў шнуры. У той 
пасляваенны час рыба была добрым падспор′ем для іх вялікай сям′і. 
      Ідучы лугам, звярнуў увагу на купіну, якая… варушылася. Наблізіўшыся, Антось зразумеў: за 
купіну ѐн прыняў птушку. Гэта была кнігаўка. Гняздо ў лажбінцы заліло за ноч дожджом. Птушка 
прымерзла да травы і не магла крануцца з месца. Пакінуць яе ў бядзе Антось не мог. Нічога не 
заставалася, як вярнуцца з ѐй дамоў. 
       Агледзеўшы кнігаўку дома, зразумеў, што дапамога ў лячэнні не патрэбная. Адагрэўшыся ў 
цяпле, птушка запрасілася на волю, а калі яе адчула, узнялася ўвысь, зрабіўшы на развітанне 
некалькі кругоў над падвор′ем. 
      Пра гэты выпадак, мабыць, і забыліся б, але праз пэўны час здарылася штосьці 
неверагоднае. 
      Цѐмная хмара насоўвалася на вѐску. Сполахі маланкі рэзалі неба без перапынку. Раптам ад 
яе разраду ўспыхнула саламяная страха пабудовы за нейкіх дваццаць крокаў ад Антосевай 
хаты. 
      …І ў той мітусні людзі не адразу звярнулі ўвагу на птушку, якая з крыкам насілася то над 
Антосевай хатай, то кідалася ў бок полымя. Яе «кі-гі», «кі-гі» рвала паветра, наводзячы яшчэ 
большы жах. Зрабіўшы апошні круг, птушка знікла ў процілеглым напрамку ад Антосевай хаты. 
Узняўся шквалісты вецер, які павярнуў агонь у той бок, куды знікла кнігаўка, а на зямлю 
абрынуўся суцэльнай сцяной лівень, які дапамог затушыць агонь. 



      Містыка, але кожны, хто ў той момант знаходзіўся на пажары, быў упэўнены, што толькі 
дзякуючы птушцы, Антосевай сям′і  ўдалося пазбегнуць страшэннай бяды. 
      Так гэта ці не, засталося загадкай. 
 
 

 
      Немцаў прагналі, але вайна яшчэ не скончылася. З цямна і да цямна Марылька на працы, а 
дома чакалі дзеці, сустракаючы яе галоднымі вачанятамі. Часцей на вячэру была бульбачка з 
кіслым агурком ці квашанай капустай, але і гэтаму малыя былі рады. 
      Напрадвесні зусім маленькая кучка бульбы засталася ў варыўні. Высыпала яе Марылька на 
двор, каб адабраць насенне, а старэйшы сынок заглянуў у пусты катушок і заплакаў: 
      – Мама, а што мы будзем есці? 
      Сціснулася у матулі сэрца ад такіх слоў і вырашыла яна: калі Бог дапаможа, то нешта 
парасце. Абрэзала з бульбы тоўстае лушпінне з вочкамі, абсыпала попелам ды пасадзіла ў 
агародзе. А бульбу з′елі. 
      Людзі ѐй гаварылі: 
      – Як ты да такога дадумалася? Будзеш галадаць з сям′ѐй. Дзе і калі гэта было, каб вось так 
саджалі бульбу! 
      Марылька не згаджалася ды казала: 
      – Усе пад Богам ходзім, можа і нас не пакіне, не дасць памерці галоднай смерцю. 
      Хутка з′явіліся першыя парасткі. Цѐплае сонейка, летні дожджык ды руплівыя рукі гаспадыні 
зрабілі сваю справу. Пасаджаная з любоўю і надзеяй бульба ўрадзіла на славу. 
 
 

 
      Толькі-толькі першыя блікі асвяцілі небакрай, і адразу ж праменьчыкі на залатых ніцях 
апусцілі Новы Дзень на зямлю. На хвілінку ѐн затрымаўся ў задуменні, а пасля зрабіў першыя 
крокі па росных лугах і палетках. Дзе павольна, а дзе спешна пакрочыў па вуліцах і завулках 
гарадоў і вѐсак, зазіраючы ў вокны дамоў, мягка шэргаючы па шыбах. 
      – Прачынайцеся людзі. Пара, пара… Час не чакае. Няхай ладзяцца добрыя справы ў вашых 
спрытных руках, а кожная хвіліна прыносіць задавальненне ад іх здзяйсненняў. Поспехаў вам, 
людзі! 
 
 
Галіна НІЧЫПАРОВІЧ 
 

 
 

 



ВОБРАЗЫ. ВІДЭА______________________________________________________________________________________________________ 

 

 
 

 

Андрэй АБРАМАЎ «Апошні з Гродна / Last In Line» 

https://youtu.be/t78AkPBr3QM


ВОБРАЗЫ______________________________________________________________________________________________________   

   З цыклу  
 

 

                                                                 Мініяцюры 
 

                                                                                                                                                                                                                                                       
 1  
 
   Працаваў я калісьці на адным прадпрыемстве. Калі змянілася кіраўніцтва, з вобласці тут 
жа даслалі камісію правяраючых. У мяне спыталі, колькі я тут зарабляю. Я выдаў ім сумленную 
лічбу. Правяральнікі не паверылі, што на такую суму можна неяк жыць. І вось яны замест таго, 
каб павысіць заробак, арганізавалі ў дачыненні да мяне службовае расследаванне, каб высвет-
ліць, адкуль я яшчэ здабываю «левыя» грошы. 
 
 
 2  
 
   Выклікаў я сантэхніка адрамантаваць кран з гарачай вадой, каб не капала. Той нядоўга 
корпаўся і кажа: 
  – Усѐ, гаспадар, цяпер у цябе будзе капаць толькі халодная. 
  –  Як халодная? Дык яна ж не капала да гэтага! 
  – Пракладак няма, таму я твае месцамі памяняў. Цяпер халодная капае – яна, зразумела, 
танней. 
 
 
 3  
 
   Забраў дачку з дзіцячага садка, ідзем дадому. Яна пытаецца: 
  – Тата, а колькі будзе два плюс тры? 



  – Ты і сама можаш палічыць. 
  – Не магу. 
  – Чаму? 
  – Бо я ў рукавіцах. 
 
 
 4  
 
   Мой сябар Аляксей, даволі ўкормлены хлопец, працуе ў офісе. Кожную раніцу, пры-
ходзячы на працу, перш за ўсѐ залпам выпівае з кулера дзве шклянкі вады, трэцюю шклянку 
бярэ з сабой і выпівае напрацягу 10-15 хвілін. 
  Аднойчы начальнік аддзела вырашыў пажартаваць: 
  – У п'янках заўважаны не быў, але па раніцах піў халодную ваду! 
  На што Аляксей яму адказаў: 
  – Проста, калі я гэтую ваду вып'ю дома, то не змагу зашпіліць куртку. 
 
 
 5  
 
  Тэлефануе жонка: 
  – Котка прыйшла, уселася на клавіятуру ноўтбука, і ѐн патух, што рабіць? 
  Напэўна, націснулася камбінацыя пераключэння экранаў. Спрабую растлумачыць, што і як 
націснуць, у яе не атрымліваецца. Кажу, што прыйду вечарам і зраблю. 
  Праз пару гадзін ператэлефаноўвае: 
  – Вечна ўсім дапамагаеш, а мне не можаш, часу няма. Сама паправіла і без цябе. 
  – Як? 
  – Ды проста, злавіла котку і зноў пасадзіла на клавіятуру. Усѐ зарабіла! 
 
 
 6  
 
  Коратка растлумачыў дачцэ пра сілу трэння, у тым ліку і тое, што ад трэння прадметы награ-
ваюцца. 
  Праз гадзіну чую ў яе пакоі дзікі лямант. Аказалася, котка вярнулася з прагулкі, уся халодная, і 
дачка вырашыла нагрэць яе шляхам трэння аб дыван. 
 
 
 7  
 
  Мае знаѐмыя падчас сваркі перакалацілі велізарны сервіз, які атрымалі ў падарунак на вясел-
ле. Яны крычалі адзін на аднаго і па чарзе кідалі на падлогу прадмет за прадметам. Спыніліся, 
калі застаўся адзін сподачак. Цяпер ѐн вісіць на сцяне, на самым бачным месцы. Захоўваюць 
яго трапятліва. Як памяць. 
 
 
 8  
 



  Замовіў у анлайн-краме кампутарны стол. Мне патэлефанавалі і сказалі, што даставяць у пра-
межку з 15 да 16 гадзін, але пажадана з хаты не адлучацца, могуць і раней прывезці. 
  Прачакаў да 16 гадзін, потым тэлефанаваў ім кожныя паўгадзіны. У кур'ера ўвесь час нешта 
здаралася: то паломка, то пробкі, то яшчэ якія адгаворкі. 
  У 10 вечара званок у дзверы. Адчыняю – на парозе стаіць кур'ер са свежым сіняком пад левым 
вокам. Спачувальна пытаюся: 
  – Пэўна, вы яшчэ да кагосьці спазніліся? 
 
 
 9  
 
  Мой сусед пачаў адзначаць Новы год з 30 снежня. 
  Сѐння ѐн зайшоў да мяне, каб павіншаваць з надыходзячым і папрасіў бутэльку гарэлкі, бо Но-
вы год хутка, а свята без алкаголю – не свята. 
  Даў яму бутэльку піва і сказаў, што сѐння ўжо 3 студзеня. 
 
 
 10  
 
  Стаю на балконе. Пад'язджае таксі, вывальваецца пасажыр, даволі добра «пад мухай», 
напаўпаварота кажа вадзіцелю: 
  – Адказваю, шэф, зара буду! – І знікае ў пад'ездзе. 
  Праз пару хвілін, хістаючыся выходзіць, працягвае ў акно купюру і рухаецца назад з горда 
паднятай галавою і незаплямленым імем. 
  Таксі праязджае некалькі метраў, тармазіць і сігналіць. Адчыняюцца дзверы ззаду, выскоквае 
хлопчык гадоў сямі і крычыць: 
– Тата, а я?! 
 
Андрэй ТАТУР 

Галіна НІЧЫПАРОВІЧ (Уздзенскі раён, Мінская вобласць). Нарадзілася 
на Іўеўшчыне. Дзіцячая пісьменніца. Аўтар васямнаццаці кніг. Чатырнаццаць з іх 
для дзяцей. Творы друкуюцца ў літаратурнай перыѐдыцы. Сябра Саюза 
пісьменнікаў Беларусі. Захапленні: вандроўкі, рукадзелле, ландшафтны дэзайн. 
Сфера інтарэсаў: грамадская дзейнасць, мастацтва. 

 
 

 
 
 
 
 
 
 
 
 
 
 
____________________________________________________________________ 

Андрэй АБРАМАЎ (Гродна). Аператар-пастаноўшчык праектаў «З міру па 
кніжцы», «У люстэрку часу» і іншых, рок-музыкант. Захапленні: рок-музыка, 
відэа-арт, вандроўкі. Сфера інтарэсаў: рэлігія, гісторыя, сацыялогія, культура-
логія, сучаснае мастацтва. 
 

 
 
 
 
 
 
 
 
 
 
 
____________________________________________________________________ 

Андрэй ТАТУР (Гродна). Нарадзіўся ў пасѐлку Наваельня Дзятлаўскага ра-
ѐна Гродзенскай вобласці. Аўтар і выканаўца песень. Паэт. Аўтар зборнікаў 
лірыкі «Окна» і «Ключ от всех дверей». Член Саюза пісьменнікаў Беларусі. 
Сфера інтарэсаў: культуралогія, псіхалогія, грамадская дзейнасць. Захапляецца 
калекцыяніраваннем кніг.  

 
 
 
 



 
 
 
 
 
 
 
 
 
 
 
 
 
 
 
 
 
 
 
 
 
 

 
 
 
 


